
A gh’aveiva per patito

Un Gobbetto bullo e drito

Co-i mostasci ä militare,

Che o parlava fito fito,

E ogni pö pe intercalare

O dixeiva to-pulito!



Un-na giara paiva a quarta

De ciù grosse, Donna Marta

De Cudogno, chì vegnûa

A piggiâ pe un-na freiddûa

Qualche bagno d’ægua sâ,

Spiritosa e inspiritâ,

Perchè a l’ëa meza poetessa;

Se a n’aveiva o goscio e a barba,

A sæ stæta un-na bellessa;



A gh’aveiva con lê o Barba

Ch’ëa vestïo mëzo da abbate,

Cudegugno de velûo

Giasciucôu, cô de tomate,

Co-e reverteghe de scûo,



Lungagnon, rosso buffûo,

Naso affiôu c’un purinetto,

E un voxin da muxichetto,

Che o parlava stralunando

Sempre i êuggi e cacchezzando;[1]



Un-na figgia a quinta a l’ëa

Porsemuin-na de Rivea,

Impromissa a so Cuxin

Negoziante de limôin,

Vegnûa a Zena pe accattâ

Tutte e bæce da Spozâ,




	↑ checchezzando inte l'ed. do 1846

